Укучыларның иҗади фикерләү сәләтен үстерәбез.

( Татарстан Республикасы Мамадыш муниципаль районы Мамадыш шәһәренең

4 нче гомуми урта белем бирү мәктәбенең тарих һәм җәмгыять белеме укытучысы

Мәъфурова Рәмзия Нурулловнаның эш тәҗрибәсеннән.)

Мәгъфурова Рәмзия Нурулловна 4 нче номерлы 

Мамадыш урта гомуми белем бирү мәктәбенең 

1 нче категорияле тарих һәм җәмгыять белеме укытучысы. 

Педагогик стажы 17 ел. Белеме югары, 

Алабуга дәүләт педагогия институтының 

филология факультеты. Татарстан мәгариф

министрлыгының, район башкарма комитетының,

район мәгариф бүлеге грамоталары белән бүләкләнгән.                                               

Соңгы елларда милләтебезнең үткәненә, тарихына  битарафлык бетеп бара. Халкыбызның рухи мирасын барлау, торгызу, динебезгә хөрмәт уяту юнәлешендә яхшы гамәлләр башкарыла. Тормышыбыздагы гомумкешелек кыйммәтләре булган гаделлек, намуслылык, шәфкатьлелек , ата-ана хакын хаклау кебек асыл сыйфатлар юкка чыгып, кеше күңелен бары матди байлыкка омтылыш кына биләп алган бу заманда яшь буынны тәрбияләү мәсьәләсендә яңа бурычлар килеп баса. Халык йолаларын, гаилә этикасын, үткән тарихны төшендереп, буыннар бәйләнеше өзелмәслек итеп тәрбияләү өстендә зур эш  башкаруны таләп итә. Тәрбияле, белемле, бар яктан булган шәхес, ягъни көндәшлеккә сәләтле укучылар тәрбияләү өчен заман белән бергә атлау, укучыларны кызыксындырырлык яңа технологияләп кулланып эшләү мөһим. Укытуда инновацион технологияләр куллану укытучыга-эшләүне, ә укучыга укуны кызык итәргә булыша. Һәр дәрес уйланылган, хезмәттәшлеккә нигезләнгән булырга тиеш.Без укытучылар баланы сүзсез аңлап, ул көткәнне урынлы һәм вакытлы әйтә белү-иң мөһиме. Укытучы сүзе гомерлеккә, һич булмаса озак вакытка укучы хәтеренә сеңәрлек булсын.

      Мин хезмәтем барышында дәресне төрлечә төрле технологияләр кулланып үткәрергә тырышам.  Менә инде 4 ел хезмәтемдә Ә. Рәхимовның иҗади үсеш технологиясен кулланам. Бу технология иҗади шәхес үстерү һәм формалаштыруга зур ярдәм итә.Миңа бу технологиянең төркемләп эшләү алымы ошый. Әлеге алым укучыларда бердәмлек, оешканлык, бер-берсенә ярдәм итү, коллективизм кебек күркәм сыйфатлар тәрбияләргә ярдәм итә. Төркемдә төрлечә үзләштерүче укучылар бар, алар бер-берсенә ярдәм итәләр, үз фикерен әйтергә өйрәнәләр. Сайлап куелган консультант билге куярга ярдәм итә. Рахимов технологиясе нигезендә укытыла торган классларда белемлелек дәрәҗәсе елдан-ел күтәрелә. Алар тарихи вакыйгаларга бергәләп анализ ясыйлар һәм нәтиҗә чыгаралар.

     Республика күләмендә үткәрелгән “Шәҗәрә-гаиләм тарихы” конкурсына күмәк эш тәкъдим иттек. Хезмәтебез жюри әгъзалары тарафыннан уңай бәяләнде .

  Хәзер тарих фәнен укыту методикасында шактый колачлы тарихи материалларны үзләштерү, дәресләрне мавыктыргычырак итү мөмккинлеге бирүче мәгълүмати технологияләре көннән-көн зуррак әһәмияткә ия була бара. Дәресләрдә темага туры килә торган  төрле презентацияләр  кулланам.Болай эшләгәндә яңа материалны үзләштерүгә вакыт азрак китә һәм үзләштерү сыйфаты яхшыра.Укучыларга да үз сәләтләрен күрсәтү мөмкинлеге тудыру йөзеннән төрле мәгълүмати технологияләр ярдәмендә чишә торган биремнәр бирәм. Еш кына өйрәнелә торган темага бәйле иллюстрацияләрне, видеоязмаларны, презентацияләрне үзләре әзерли. Бу биремнәр аша аларның фән белән кызыксынуына ирешәм. Дәреснең һәр этабында башкарылган эшкә йомгак ясау, һәр укучының ирешкән нәтиҗәсен күрү өчен компьютерда махсус программа нигезендә төзелгән тестлар кулланам. БДИ га әзерлек вакытында да бу технологиянең файдасы бик зур. Уку елы дәвамында  имтихан тапшыручы укучылар белән төрле тестлар чиштек. Нәтиҗәсенең зур булуын имтихан нәтиҗәләре күрсәтте.

    Дәрестән тыш эшләрдә компьютерның ярдәме бәһәләп бетергесез, чөнки ул һәр тәрбия чарасын тагын да мавыктыргычырак, мәгълүмати яктан баерак итә. Мәсәлән, “Россия державасының иң кадерле ядкарьләре” дигән кичә барышында укучылар Россиянең бик борынгы заманнардан алып бүгенгә кадәр булган барлык символикасы белән таныша алды.   

     Кыскасы, мәгълүмати технологиядән файдалану укучыларның танып-белү эшчәнлеген тагын да нәтиҗәлерәк итәргә мөмкинлек бирә. Бу исә аларның активлыгын һәм зирәклеген, иҗади сәләтен үстерергә, һичшиксез, ярдәм итә.

Тарих фәне  ул гел эзләнүләрне таләп итә торган фән. Мин укучыларымны даими рәвештә эзләнү-тикшеренү эшенә тартам. Моның аша мин укучыларымны кешеләр белән аралашырга,  тарихи материаллар белән эш итәргә, музей культурасына, үз фикерен әйтә алырга өйрәтәм. Туган як тарихына кагылышлы эзләнү - тикшеренү эшләре, алар өчен аеруча кызыклы. Республика күләмендә үткәрелгән ачык дәресемдә эзләнү-тикшеренү эшенә нигезләнгән иде, кунаклар тарафыннан дәресемә югары бәя бирелде. Районыбыздагы дини йортлар тарихы өйрәнелде , укучылар белән берлектә  бик озак архивларда утырырга туры килде. Без үзебезнең тапкан кызыклы материалларны район музеена да тапшырдык.  Республика күләмендә эзләнү-тикшеренү эшенә нигезләнеп үткәрелгән “Гаилә учагы” конкурсында 11 класс укучысы Хасанова Гөлназ җиңү яулады. Мәгъфурова Розалинаның “Халкым язмышы гаиләм тарихында” дигән хезмәте яхшы эшләр арасына кертелде. 

    Шулай ук минем укучыларым фән буенча үткәрелә торган олимпиадаларда уңышлы чыгыш ясыйлар. Араларында укытучы һөнәрен сайлаучыларда күп, монда минем дә өлешем әзме-күпме бардыр дип уйлыйм.

    Гомумән алганда, ирешелгән нәтиҗәләрем  сөенечле, әмма алда торган бурычлар тагын да киң колачлы, чөнки тормышка яраклы, төпле үз фикере булган шәхес тәрбияләү өчен бик күп көч куеп кулга-кул тотынып эшләргә кирәк.

